
Nd. 77. Frumvarp til laga [71. mál]
um ráðstafanir til bættra móttöku skilyrða fyrir sjónvarpssendingar á fiskimiðum
úti fyrir Vestfjörðum.

Flm.: Karvel Pálmason.

1. gr.
Ríkisstjórnin skal þegar fela Ríkisútvarpinu að láta reisa endurvarpsstöð fyrir

sjónvarp á fjallinu Barða milli Önundarfjarðar og Dýrafjarðar.

2. gr.
Ríkisstjórninni er heimilt að taka lán allt að 20 milljónum króna til þessara

framkvæmda.
3. gr.

Lán það, sem tekið verður samkvæmt 2. gr., og annar kostnaður við verkið
skal endurgreiðast smám saman með árlegum fjárlagafjárveitingum.

4. gr.
Lög þessi öðlast þegar gildi.

Greinargerð.
Allt frá því að sjónvarpið tók til starfa hefur það gegnt miklu og mikilvægu

hlutverki meðal þjóðarinnar.
ÞÓ vissulega hafi mikið áunnist í dreifingu sjónvarps um landsbyggðina er

talsvert sem á skortir að sjónvarpið nái til allra landsmanna, þar á meðal til þeirra
mörgu sjómanna sem fiskveiðar stunda mikinn hluta úr árinu.

Flutningsmanni er vissulega ljóst að víða er úrbóta þörf varðandi dreifingu
sjónvarps um hinar strjálu byggðir landsins og þörf á því að vinda bráðan bug
að verulegu átaki í þeim efnum. Hinu ber ekki að leyna, að sjómenn hafa að veru-
legu leyti sérstöðu í þessu efni, því auk þess að vera afskekktir þessum nútíma
fjölmiðli sem sjónvarp er, þá er starfi þeirra þann veg háttað, að þeir eru lang-
dvölum fjarri heimilum sínum og hafa af þeirri ástæðu enn meiri þörf fyrir þessa
sjálfsögðu þjónustu, þó á engan hátt skuli dregið úr nauðsyn þess að aðrir þeir,
sem afskekktir eru notkun þessa fjölmiðils, njóti hans sem fyrst.

Það er kunnara en frá þurfi að segja, að mikill fjöldi skipa stundar veiðar
úti fyrir Vestfjörðum mikinn hluta úr árinu. Ekki er þar bara um að ræða vest-
firskan skipastól, því með sanni má segja að skip víðast hvar af landinu stundi
veiðar á þessum miðum.



A árinu 1972 var gerð af Póst- og símamálastjórninni athugun á leið til að
beina sjónvarpsmerki út á miðin úti fyrir Vestfjörðum. Sú athugun leiddi í ljós
að endurvarpsstöð á Barða mundi hvað best ná þeim tilgangi að bæta móttöku-
skilyrði fyrir sjónvarp á fiskimiðunum úti fyrir Vestfjörðum og einnig mundi
endurvarpsstöð þar þjóna að einhverju leyti byggðinni á Ingjaldssandi, sem ekki
nýtur sjónvarps nú.

Kostnaðaráætlun fylgdi þessari athugun og var hún á þessa leið:

1. Tæki, loftnet, mastur og annar búnaður .
2. Bygging undirstaða og flutningur ....................••......
3. Rafmagn og sími .
4. Uppsetning masturs, loftneta og tækja .
5. Ófyrirséð 10% ........................................•...••

1435 þús. kr.
1350
1000
250
465

Samtals 4500 þús. kr.

Ekki þarf fram að taka að allt verðlag hefur hækkað stórkostlega frá því
þessi áætlun var gerð og að sjálfsögðu tillit tekið til þess í frv.

Frumvarp þetta gerir ráð fyrir að þegar verði hafist handa um framkvæmd
þessa nauðsynjamáls og ríkisstjórninni verði heimilað að taka lán til framkvæmd-
anna, sem síðan endurgreiðist með fjárlagafjárveitingum á næstu árum.

Vel má vera að einhverjum finnist hér í mikið ráðist og ekki sé á bætandi
lántökur á vegum ríkissjóðs, eins og málum er nú háttað. Flutningsmaður er hins
vegar þeirrar skoðunar, að hér sé um óverulega fjárupphæð að ræða þegar tillit
er tekið til þeirrar miklu og sjálfsögðu þjónustu sem þessi framkvæmd mundi
veita sjómönnum og öðrum þeim sem þessa nytu - þjónustu, sem sjómenn eiga
sannarlega skilið, ekki síður en aðrir landsmenn. Með því hugarfari er þetta frv.
flutt.


